
Bununla yanaşı, Səudiyyə Ərəbistanı, 
Rusiya, İraq, Birləşmiş Ərəb Əmirlikləri, 
Küveyt, Qazaxıstan, Əlcəzair və Omanın 
2023-cü ilin aprel və noyabr aylarında elan 
edilmiş könüllü öhdəliklərinin də davam 
etdirilməsi razılaşdırılıb. Beləliklə, 8 ölkə 
tərəfindən 2023-cü ilin aprel ayında elan 
edilmiş gündəlik 1,65 milyon barel əlavə 
könüllü öhdəliklər 2026-cı ilin dekabr və 
2023-cü ilin noyabr aylarında elan edilmiş 
gündəlik 2,2 milyon barel əlavə könüllü ix-
tisarlar isə 2025-ci ilin martın sonuna qədər 
qüvvədə qalacaq. Bu ölkələrin 2,2 milyon 
brrellik ixtisarları 2026-cı ilin sentyabrın 
sonuna qədər aylıq olaraq mərhələli şəkildə 
ləğv ediləcək. 

İclasda iştirakçı ölkələrin hasilatının üç 
müstəqil mənbə tərəfindən qiymətləndiril-
məsi müddətinin 2026-cı ilin noyabr ayının 
əvvəlinə qədər, eləcə də kompensasiyalar 
üzrə son tarixin həmin ilin iyun ayının so-
nunadək uzadılması barədə də razılıq əldə 
edilib. 

Energetika naziri Pərviz Şahbazov 
“OPEC plus” formatında tənzimləmə 
mexanizminin qlobal neft bazarında sabit-
liyin qorunub saxlanmasında mühüm ro-
lundan, xüsusilə Səudiyyə Ərəbistanı Kral-
lığının energetika naziri, şahzadə Əbdül 
Əziz bin Salman Əl-Səudun sədrliyi ilə bu 
əməkdaşlığın töhfələrindən bəhs edib. Bu 
təşəbbüsə “Əməkdaşlıq Bəyannaməsi”nin 
digər ölkələri də qoşulub və bu məqam ic-
lasın yekun sənədində də əks olunub.

İclasda Neft İxrac edən Ölkələr Təş-
kilatına (OPEC) üzv və qeyri-üzv ölkələ-
rin nazirlərinin 39-cu görüşünün vaxtı da 
müəyyənləşdirilib. Nazirlərin ümumi razı-
lığına əsasən, həmin görüş 2025-ci il mayın 
25-nə təyin edilib.

Yeri gəlmişkən, energetika naziri Pər-
viz Şahbazov “OPEC plus” ölkələri nazir-

lərinin iclasından dərhal sonra “X” sosial 
şəbəkə hesabında paylaşım edib. 2026-cı 
ilin sonunadək 39,7 milyon barel həcmində 
gündəlik xam neft hasil edilməsi ilə bağlı 
razılaşmanın əldə olunduğunu xatırladan 
nazir bildirib: “Bu müddətdə Azərbaycanın 
hasilat kvotası dəyişməz qalacaq. Lakin 8 
ölkə 2023-cü ilin aprel ayında elan edilmiş 
gündəlik 1,65 milyon barel əlavə könüllü 
öhdəliklərini 2026-cı ilin dekabr və 2023-
cü ilin noyabrında elan edilmiş gündəlik 
2,2 milyon barel əlavə könüllü ixtisarlarını 

isə 2025-ci ilin martın sonuna qədər davam 
etdirəcəklər. Bu ölkələrin 2,2 milyon bare-
lik ixtisarları 2026-cı ilin sentyabrın sonu-
na qədər aylıq olaraq mərhələli şəkildə ləğv 
ediləcək”. 

Nazir paylaşımında “OPEC plus”un 
bu razılaşmalarının qlobal neft bazarının 
dayanıqlığının təmin edilməsi və neft səna-
yesinin davamlı inkişafına dəstək verilməsi 
baxımından mühüm əhəmiyyət kəsb etdiyi-
ni vurğulayıb. 

Naxçıvan Sənaye Parkı regionu  
yeni inkişaf yoluna çıxaracaq

Bu gün sənaye sektoru ölkə iqti-
sadiyyatında mühüm istiqamətlər-
dən birini təşkil edir. Təsadüfi deyil 
ki, hazırda milli iqtisadiyyatımızda 
ən yaxşı inkişaf göstəriciləri də məhz 
sənaye sektorunun payına düşür. Xü-
susilə, ölkəmizdə mühüm prioritet 
kimi qəbul edilmiş qeyri-neft sektoru-
nun inkişaf etdirilməsi milli sənayedə 
şaxələndirməni təmin edir, əhali məş-
ğulluğunda məmnunluq yaradır. Bu 
sahədə diqqət çəkən əsas amillərdən 
biri də aparılan sənayeləşmə siyasətin-
də qabaqcıl dünya təcrübəsinə istinad 
olunmasıdır. Ölkəmizdə son illərdə 
yaradılan sənaye parkları şəbəkəsi də 
bunu bir daha təsdiq edir. 

Sahibkarlar üçün əlverişliyi təmin 
edən, investisiya maraqlarını stimullaşdı-
ran bu cür sənaye parkları, sözün əsl mə-
nasında, işləmək istəyənlər üçün əsl fürsət 
hesab edilir. dünki sənaye parkları üçün 
infrastruktur təminatı bir qayda olaraq 
dövlət vəsaiti hesabına yaradılır, həmçinin 
sənaye parklarının rezidentləri qeydiyyata 
alındığı gündən etibarən 10 il müddətinə 
mənfəət, əmlak və torpaq vergilərindən, 
eləcə də parka istehsal məqsədilə gətirilən 
texnika, texnoloji avadanlıqlar və qurğula-
ra görə əlavə dəyər vergisindən, eləcə də 
gömrük rüsumundan azad olunurlar. 

Bununla yanaşı, sənaye parklarında 
rezidentlərin qeydiyyatı “bir pəncərə” sis-
temi ilə həyata keçirilir. İş adamları da ya-
radılan şəraitdən faydalanaraq yeni isteh-
sal sahələrinin yaradılmasına sərmayələr 

yönəldirlər. Bu baxımdan Prezident İlham 
Əliyevin Naxçıvan Sənaye Parkının yara-
dılması haqqında 5 dekabr 2024-cü il ta-
rixli Fərmanı da bu və digər əhəmiyyətli 
tərəÀəri ilə sdiqqət çəkir. 

Qeyd edək ki, muxtar respublikanın 
zəngin faydalı qazıntı yataqları burada bir 
çox sənaye müəssisələrinin fəaliyyəti üçün 
mühüm xammal bazasıdır. Təsadüfi deyil 
ki, hələ sovetlər birliyi dönəmindən mux-
tar diyarda şüşə qablar, redioelektronika, 
travertin, xalçaçılıq, alt trikotaj və bir di-
gər sahələr üzrə böyük sənaye müəssisələri 
fəaliyyət göstərib. Həm aqrar, həm də sə-
naye istiqamətləri üzrə mövcud potensial 
muxtar respublikanın yerli istehsalında 
mühüm rol oynayıb. 

Müasir dövrdə isə mövcud potensial-
dan səmərəli istifadə üçün bir çox renta-

belli yollar var ki, onlardan biri də məhz 
yeni sənaye parklarının yaradılmasıdır. Bu 
mənada ölkə başçısının muxtar respublika 
ilə bağlı növbəti fərmanı təqdirolunasıdır. 
Digər tərəfdən nəzərə alaq ki, ölkəmizdə 
müasir sənaye parklarının infrastruktu-
ru, burada sahibkarların fəaliyyəti üçün 
dəstəkyönümlü tədbirlərin həyata keçiril-
məsi kifayət qədər investisiya cəlbedicili-
yi yaradır ki, bu da iş adamları üçün yeni 
fürsətlər yaradır. Artıq fərmanda da qeyd 
olunduğu kimi qısa müddətdə Naxçıvan 
Sənaye Parkının fəaliyyətinin təşkili üçün 
qısa müddətdə ərazinin yararlı vəziyyətə 
gətirilməsi, xarici və daxili infrastrukturun 
(elektrik və istilik enerjisi, qaz, su, kana-
lizasiya, rabitə, nəqliyyat, yanğından mü-
hafizə, istehsal təyinatlı, inzibati, sosial və 
digər infrastruktur obyektləri) yaradılması 

üçün layihələndirmə işlərinin həyata keçi-
rilməsini təmin etmək məqsədilə 2024-cü 
il dövlət büdcəsindən 500 min manat və-
sait də ayrılıb.

Vurğulamaq lazımdır ki, muxtar res-
publika ərazisində yeni sənaye parkının 
yaradılması üçün Naxçıvan şəhərinin cə-
nub-qərb hissəsində, Naxçıvan-Sədərək 
avtomobil yolunun cənubunda 310 hektar 
torpaq sahəsinin seçilməsi də mühüm əhə-
miyyət daşıyır. Belə ki, sənaye fəaliyyəti 
üçün Naxçıvan şəhərindən kənarda, eyni 
zamanda gediş-gəliş üçün yaxın məsafədə 
yerləşən ərazi, paralel olaraq Naxçıvanın 
Türkiyə vasitəsi ilə Qərbə, xüsusilə gələ-
cəkdə Zəngəzur dəhlizi vasitəsi ilə müxtə-
lif istiqamətlərdə yük daşımalarına öz 
müsbət təsirini göstərəcək. 

Məsələnin digər əhəmiyyətli tərəfi odur 
ki, Naxçıvan Sənaye Parkının yaradılması 
yaxın gələcəkdə muxtar respublikada əhali 
məşğulluğunun təmin olunmasında böyük 
rol oynayacaq. Gələcəkdə müxtəlif sahələr 
üzrə yaradılacaq sənaye rezidensiyaları 
burada kadr potensialının formalaşmasına 
təsir edəcək ki, bu da öz növbəsində yer-
li mütəxəssislərin yetişdirilməsinə töhfə 
verəcək. Bir sözlə, ölkə başçısının bu fər-
manı Naxçıvanın sosial-iqtisadi inkişafı-
nın gələcək hədəÀərinə yönəlmiş növbəti 
addım olmaqla, regionun çiçəklənməsinə 
öz müsbət təsirini göstərəcək. 

SəEXKi +ΨSΨNOV�  

Naxçıvan

Kimya məhsulu satışından 84,2 milyon dollar gəlir
2024-cü ilin yanvar–oktyabr aylarında ölkəmizdən xaricə 84 milyon 241 min ABŞ dolları dəyərində 

402 min 11 ton üzvi kimyəvi birləşmələr ixrac edilib. Bu barədə məlumat Dövlət Gömrük Komitəsinin 
hesabatında yer alıb.

Bildirilib ki, bu növ məhsulların ixracı ötən ilin eyni 
dövrü ilə müqayisədə dəyər baxımından 9 milyon 777 min 
ABŞ dolları, həcm baxımından isə 7 min 170 ton çoxdur. 
Bu da illik müqayisədə müvafiq olaraq 13,13 faiz və 1,8 
faiz artım deməkdir. hmumilikdə isə, cari ilin 10 ayın-

da xarici bazarlara göndərilmiş üzvi kimyəvi birləşmələr 
ölkənin ümumi ixracının 0,37 faizini təşkil edib.

Xatırladaq ki, ötən ilin yanvar-oktyabr aylarında Azər-
baycan 74 milyon 464 min ABŞ dolları dəyərində 396 min 
5 ton üzvi kimyəvi birləşmələr ixrac edib.

KOBİA 79 layihəyə  
1,4 milyon manat ayırıb 

Kiçik və Orta Biznesin İnkişafı 
Agentliyi (KOBİA) hər il keçirdiyi qrant 
müsabiqələri çərçivəsində startaplara və 
sahibkarların innovasiya, texnologiya və 
rəqəmsallaşma sahəsində olan layihələ-
rinə maliyyə dəstəyi göstərir. İndiyədək 
reallaşdırılan qrant müsabiqələri nəti-
cəsində startap və sahibkarların, ümu-
milikdə, 79 layihəsinin icrasına 1,4 mil-
yon manat maliyyə vəsaiti ayrılıb.

KOBİA-nın İdarə Heyətinin sədri 
Orxan Məmmədov Bakıda keçirilən , Cas-
pian İnnovation Forumda çıxışı zamanı 
daha sonra deyib: “Sahibkarlıq subyekt-
lərinin fəaliyyətinin müasir tələblər səviy-
yəsində təşkili və rəqabət qabiliyyətinin 
artırılması baxımından elmi yeniliklərin 
biznesə inteqrasiyası xüsusi önəm kəsb 
edir. İnnovativ biznes və startap ekosiste-
minin təkmilləşdirilməsi və inkişaf etdiril-
məsi əsas prioritet hədəÀərindən biridir”. 

O.Məmmədovun sözlərinə görə, 
rəqəmsallaşma sahəsində sahibkarların 
layihələrinin maliyyələşdirilməsi rəqəm-
sal iqtisadiyyatın inkişafında və innovativ 
biznes modellərinin həyata keçirilməsində 
mühüm rol oynayır. Bu prosesi KOBİA bir 
sıra mexanizmlər və resurslar vasitəsilə 
gerçəkləşdirir. İndiyədək 182 KOB sub-
yekti “Startap” şəhadətnaməsi alıb. 

day: idxal da olunur, 
ixrac da edilir

Dövlət Statistika Komitəsinin he-
sabatına əsasən, bu ilin yanvar–ok- 
tyabr aylarında Azərbaycanda 10 min 
379 ton çay (əvvəlki ilin eyni dövrü ilə 
müqayisədə 734 ton və ya 7,6 faiz çox) 
istehsal olunub. 

Dövlət Gömrük Komitəsinin məluma-
tına görə, hesabat dövründə respublikaya 
64 milyon 282 min ABŞ dolları dəyərində 
12 min 259 ton çay (əvvəlki ilin eyni dövrü 
ilə müqayisədə dəyər baxımından 5 milyon 
835 min dollar və ya 10 faiz, həcm baxı-
mından isə 1037 ton və ya 9,2 faiz çox) 
gətirilib və ölkənin ümumi idxalının 0,39 
faizini təşkil edib.

Eyni zamanda, bu ilin 10 ayında Azər-
baycandan 5 milyon 484 min dollar dəyə-
rində 622 ton çay (ötən ilin eyni dövrü ilə 
müqayisədə dəyər baxımından 144 min 
dollar və ya 2,7 faiz, həcm baxımından isə 
36 ton və ya 6,1 faiz çox) ixraca yönəldilib 
və bu, respublikanın ümumi ixracının 0,02 
faizini təşkil edib.

Kredit kartlarından 
istifadə artıb

%u il aSarÕlan əPəli\\atlarÕn 
həFPi � Pil\ard PanatÕ öt�b

&ari ilin 10 ayında Azərbaycanda 
kredit kartları ilə aparılan əməliyyat-
ların həcmi 7 milyard 96 milyon manat 
təşkil edib. Bu da ötən ilin müvafiq döv-
rü ilə müqayisədə 2 milyard 117 milyon 
manat və ya 42,5 faiz artım deməkdir. 

Hesabat dövründə kredit kartları ilə 
aparılan əməliyyatların 3 milyard 841 mil-
yon manatı elektron ticarət vasitəsi ilə, 1 
milyard 757 milyon manatı POS-terminal-
lar vasitəsi ilə, 1 milyard 211 milyon ma-
natı bankomatlar vasitəsi ilə, 276 milyon 
manatı isə ölkə xarici əməliyyatlar vasitəsi 
ilə həyata keçirilib.

Xatırladaq ki, 2024-cü il noyabr ayının 
1-nə ölkədə kredit kartlarının sayı 2 mil-
yon 227 min təşkil edib.

Əmlak sığortası 
vətəndaşı ziyandan 

qoruyur
Qış mövsümündə havanın soyu -
ması ilə əlaqədar qaz və elektrik 
enerjisindən izafi istifadə yanğın 
risklərini artırır. Qaz sızmaları, 
elektrik naqillərinin normadan 
artıq yüklənməsi və qeyri-stan-
dart istilik cihazlarından istifadə 
mənzillərdə və binalarda təhlükə-
li vəziyyət yarada bilər. 

Baş verən yanğın və digər hadisələr 
nəticəsində daşınmaz əmlaka dəymiş zərər 
və maddi itkilər daşınmaz əmlak sığortası-
nın əhəmiyyətini bir daha gündəmə gətirir. 
Bu barədə İcbari Sığorta Bürosu açıqlama 
yayıb. 

Bildirilib ki, ölkəmizdə daşınmaz əm-
lakın icbari sığortası əmlakın yanğın və 
digər hadisələr nəticəsində zədələnməsi, 
məhv olması, yaxud hər hansı formada it-
kisi ilə bağlı dəyən zərərin əvəzinin ödə-
nilməsi məqsədilə tətbiq edilir. “İcbari 
sığorta haqqında” Qanuna əsasən, Bakı 
şəhərində yerləşən daşınmaz əmlak üzrə 
sığorta haqqı 50 manat, sığorta məbləği 25 
min manat, Gəncə, Sumqayıt və Naxçıvan 
şəhərlərində yerləşən daşınmaz əmlak üzrə 
sığorta haqqı 40 manat, sığorta məbləği 20 
min manat, digər yaşayış məntəqələrin-
də yerləşən daşınmaz əmlak üzrə sığorta 
haqqı 30 manat, sığorta məbləği isə 15 min 
manat təşkil edir. 

İcbari Sığorta Bürosunun məlumatına 
görə, 2024-cü ilin 9 ayında Azərbaycanda 
daşınmaz əmlakın icbari sığortası üzrə 640 
hadisəyə görə sığorta şirkətləri 1 milyon 
870 min manat ödəniş edib. 

“İcbari Sığorta Bürosu” Hüquqi Şəxs-
lərin İttifaqı olaraq bildiririk ki, yanğın və 
təbii fəlakətlər gözlənilməz anlarda əm-
lakınızı təhlükə altına sala bilər. Bu təh-
lükələrin yarada biləcəyi maddi itkilərdən 
qorunmaq üçün əmlakın sığortalanması 
vacibdir. Gələcəyinizi təhlükəsiz etmək 
üçün əmlakınızı sığortalayın və gözlənil-
məz hadisələr zamanı özünüzü güvəndə 
hiss edin”, – deyə məlumatda qeyd olunur.

Səhifəni hazırladılar: 
Vaqif BAYRAMOV, 

Mirbağır YAQUBZADƏ 
XQ

İlham ŞABAN,  
Neft Araşdırmaları Mərkəzinin rəhbəri

Dekabrın 5-də “OPEC plus” çərçivə-
sində keçirilən nazirlərin görüşündə çox 
maraqlı, həm də zamanında yerinə düşən 
bir qərar verildi. Hər şeydən əvvəl, qeyd 
etmək istəyirəm ki, bu görüşdə əvvəllər 
hasilatın azaldılması ilə bağlı verilmiş 
qərarın ləğv ediləcəyi və dünya iqtisa-
diyyatının indiki inkişaf tempinə uyğun 
olaraq hasilatın artırılması ilə bağlı yeni 
qərarın qəbulu gözlənilirdi. dünki fakti-
ki olaraq 2016-cı ildən etibarən “OPEC 
plus” çərçivəsində daim hasilatın artırıl-
masının qarşısında sədlər çəkilir. Bunun 
da nəticəsində neft istehsalçıları bazarda 
özləri üçün məqbul sayılan qiymətləri 
əldə edirlər. 

Hazırda dünyada baş verən hadisələr, 
o cümlədən okeanın o tayından gələn sə-
dalar və ABŞ-də hakimiyyətin dəyişməsi 
ilə bazara daha çox neft həcmlərinin tə-
darük edilməsi təhlükəsi nəzərə alınaraq 
2025-ci il aprelin 1-dək bunun daha yum-
şaq formada tənzimlənməsi ilə bağlı qə-
rar qəbul olundu. “OPEC plus” ölkələri, 
o cümlədən Azərbaycan hələ bununla da 
kifayətlənməyərək 2006-cı il oktyabrın 

1-nə qədər prosesin, yəni hasilatın təd-
ricən artırılması məsələsinin gündəmdə 
saxlanması ilə bağlı ümumi razılığa gəl-
dilər. 

Nəticə etibarilə bu, neft bazarında öz 
təsirini göstərir. Belə ki, noyabr ayının 
8-dən birjalarda “Brent” markalı neft 71-
73 dollar aralığında ticarət edilir. Qeyd et-
mək istəyirəm ki, neft qiymətləri indiyə-
dək heç vaxt, təqribən, bir ay müddətində 
belə kiçik bir diapazonda sabitləşməmiş-
di. Adətən, 5 dollar bahalaşma və ya ək-
sinə, 6 dollaradək ucuzlaşma baş verirdi. 
Artıq bazar buna öyrəşib. Bu baxımdan 
da “OPEC plus” çərçivəsində verilən qə-
rar bu gün birjalarda özünü hansısa bir 
həyəcanlı formada özünü göstərməlidir. 
Amma yenə də qeyd etdiyimiz müddətdə 
“Brent” markalı neft 72,12 dollara ticarət 
edilir. Bu isə bazarlarda qiymət sabitliyini 
bir daha təsdiq edir.

